
        
            
                
            
        

    
	Ш. ГААДАМБА

	 

	ӨВИЙН ХАЙРЦАГ

	(Өгүүллэг)

	 

	“Улсын хэвлэлийн газар” Улаанбаатар хотноо 1987 онд эрхлэн хэвлүүлсэн “ГАГНААС” номоос

	 

	Цогт охин тэнгэр сангийн захиалгаар Цагаан бамбарууш хэвлэлийн газарт 2021 онд цахим хэлбэрт хөрвүүлэв.

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	ӨВИЙН ХАЙРЦАГ

	 

	Өгүүлэх нь: Намайг хорины даргын хэл ам ихтэй, цалин багатай, хүндэт алба залгуулж байх үеэр хэдэн жилийн өмнө баян бөгөөд ёргио нэг айл манай хоринд хашаа авч, Даригангын хорооноос нүүж ирсэн билээ. Гэрийн эзэн нь олз олбор сайтай, хөл бэл ихтэй, хувьдаа машинтай байсан тул удалгүй хоёр байшин шинээр бариулж, айлд хөлслөх болжээ.

	Тэднийх хивс толь болсон юмархаг тохилгийн дээр өдөр бүр тарган хонины мах чанаж, нарийн хоол хийж идээд сайн өдөр бүр хөдөөгөөс айраг, архи авчран найрладгийг нь үзвэл хөдөөнөө ч мөн юмтай баян бололтой. Сүйхээ сүлбээний нь олон амьтан, шөнө орой болтол үймэлдэж, жаран харыг эргүүлцгээнэ.

	Амьтны хэлэлцэх нь: «Балжид гэдэг энэ намибагар шар авгай урьдах нөхөр Жамба гэдэг өвгөнөө хөдөө нутгийн нэг аж ахуйн даргаар ажиллаж байхад нь элдвээр уруу татаж, олны өмч, улсын хөрөнгөөр гоёл төхөөрүүлж элбэнхэн дээл, алтан ээмэг, сувдтай сам, хатгуур зүү энэ тэр болгож зүс хувирган ашиглаад оронд нь хөгшин хар хүнээ гэмт хэрэгт түлхчхээд баян панзчинтай сууж буянаар нь туйлж яваа хүн» гэнэ.

	Бас зарим нь батлан хэлэхдээ: «Залуу эртэй нийлээд ялд унаж, ясанд хахсан хөгшин хар хүнээ хайхрахаа больж нарсанд орсон цагаас нь хойш нэг ч эргэж очоогүй дээрээс урьд нөхрөөс төрсөн охин нь эхийн тэр хатуу сэтгэлийг жигшин эх, хойд эцэг хоёртойгоо таарахгүй тусгай суудаг юм гэнэ» гэлцэнэ.

	Нээрэн ч нэг аюулын царайлаг охин байдаг нь олонх үзэсгэлэнт охидын адил ангалзуур хөнгөмсөг зангүй. Гадуур дотуур явдаггүй, хичээл номыг уйгагүй үздэг, жигтэй сайн охин байв. Баян гэрийнхээ наргиан шуугианаас зугтааж, тэднийхээр үймэлдэх бардам хээнцэр залуусын налиглан шалиглахаас жигшин буруулж, суудаг өрөөнийхөө хаалгыг түгжээд, наргиан шуугиан өнгөртөл бүгдэг байжээ.

	Нэг жилийн хойно намрын цаг, Зүүнхараагаас өвс ачиж ирсэн буриадын морин тэргэн дээр соёо хар сахалтай, өрөөл татанхай өвгөн дайгдан эднийхийг сураглан ирж билээ. Түүнийг охин уйлан хайлан тэвэрч авсан бөгөөд харин эх, хойд эцэг хоёр нь урилгагүй зочноо босоо ороолон орж ирсэн мэт жигшиж, цочин гайхан угтжээ.

	— Хүүе чи чинь ингээд амьд мэнд хүрээд ирэх нь энэ үү? гэж гэмт эхнэр цочин дуугарсанд цаадах нь:

	— Тэглээ. Чи намайг үхэж гэж санав уу? Та нарын үйл лай чинь ирэхэд би амьдын хүүр, үхсэний сүг болоод хүрч ирлээ дээ гэж ёжилсонд эр эм хоёрын царай хохимой хувхай цагаан болж гэнэ ээ. Бодвол энэ уранхай дээлтэй, туранхай царайтай, саа өвчтэй өвгөн тэдэнд нээрэн ч амилсан чөтгөр шиг харагдсан байлгүй дээ.

	Эр эм хоёр өрөөл татанхай түншээ аргалж байгаад зайлуулсугай гэхээс өөр бодолгүй. Хар хүний нэг үеэл дүүд нь «ахыгаа ирж ав» гэж гуйсанд цаадуул нь «Тэр хүний бузар аргаар хураасан буяныг нь идсэнээрээ та нар өргөж тээж үхүүл» гэж хариулжээ. Эмнэлэгт аваачиж хэвтүүлье гэтэл өвгөн өөрөө «удаан зүдрэхийг хүсэхгүй, түргэн үхэхийг хүснэ» гээд очиж өгсөнгүй. Ингээд Балжид авгай энэ нүдэнд орсон шороо, шүдэнд орсон мах мэт зовлон болсон өвгөнөө хаа яаж байлгахаа мэдэхгүй байв.

	Урьд хойд хоёр эрийг нэг гэрт байлгах тохиромжгүй. Яршиг төвгөөс өөр хөлс үл төлөх энэ хүнийг хөлсний байшиндаа суулгаж хохиролтой биш. Охин нь аавтайгаа хамт суухад их дуртай боловч түүний өрөөнд нэгээс илүү ор тавих зангүй. Арга буюу гал тогооны бяцхан өрөөнд оруулж «манай өвгөнийх» гэж нэрэлхэн хэлэх боллоо.

	«Өвгөнийх» гэдэг нь чухамдаа намхан хашлагатай, өргөн модон орны дотор зөвхөн багтдаг байв. Шар эсгий хомоор хийсэн гурван зузаан бамбай, энэ айлын шал нь болж, баавгайн арьсан хуучин хөнжил дээвэр нь болж, гэрийн эзэн буюу бүх ам бүл нь гараг саатай, хагас хэвтрийн өвгөн байлаа. Тэдний ганц хогшил хэрэглэл нь гэвэл орны хашлагийн булангийн шовгор модноос өлгөөстэй байдаг хүнхэр дэц сав билээ. Тэр нь өвгөний тогоо, шанага, аяга таваг цөмийн үүргийг гүйцээнэ.

	Тэгтэл өвгөнийг Мижид Балжид хоёроос дутуугүй баян гэж амьтан ярьдаг байв. Өвгөний тэр барагдашгүй өв нь гэвэл эргэн тойрон гуулин товруу хадаж төмөрлөсөн бяцхан хайрцаг бөгөөд дэрэн дороосоо үл салгана. Нууц цоожных нь түлхүүрийг илгээр сахиуслан бүрж хүзүүндээ зүүжээ. «Өвгөнийх» чухамдаа тов хийсэн айл байсан тул өвгөн өөрөө ч сэтгэл хангалуун билээ.

	Өвгөнийг өргөж халамжилдаг өнөөх охин л гагцхүү эцгийнхээ ийм байдалтай байгааг хараад орж ирэх бүрдээ их л гуниглан тэсэлгүй уйлдаг байлаа. Тэр охин, энэ айлын намтар түүхийг хэтэрхий сайн мэддэг дээрээс тэгж уярдаг байжээ. Энэ өрөөнд орж ирэхэд «Муму» гэдэг зохиолын хэлгүй Герасимын өрөө нүдэнд нь харагдах шиг болно. «Ажилтай албатай, олзтой омогтой явахад нь аавыг минь эжий их хүндэлдэг байж билээ» гэж охин юуны өмнө гомдон боддог байв. Энэ будаггүй хувхай модон орыг хойд эцгийн хөгшин эхийг үхсэний дараахан хагачаад түлчихье гэж ярьж байсан боловч байшинд новш хураах гэж түлэлгүй орхисныг охин мэднэ. Тэр хөгшний өв одоо аавын нь авс болсон шиг эвгүй харагддаг байна. Тэгээд «Өвгөнийхийг төвхнүүлэх өдөр эжий нь энэ орыг аавд нь тавьж өгөх гэхэд охин их гуньж нулимсаа арайхан барьж:

	— Эжий минь танд өөр олигтой юм олдохгүй байвал би төмөр ороо (цэрэг ортой байжээ) өгье! Аав тавиг. Би газар унтаж байя гэж билээ. Гэтэл аав нь:

	— Охин минь, надад төмөр ор хэрэггүй. Хөл гар муутай өрөөл татанхай над шиг амьтанд энэ чинь л яг таарах ор байна. Эжий чинь надад зориуд бэлтгүүлсэн юм шиг байна. Үхэхээр минь, аягүй бол, авс минь ч болох биз! гэж амаа мурийлгаж гунигтайгаар инээмсэглэжээ.

	Бас бамбайн оронд шар эсгий хом дэвсэж өгөхөд нь аав нь:

	— Балжид! Чи урьд намайг хаяаны сүүдэрт суухад хар чийгт цохиулж өвчин олно гэж хивс дэвсэж өгдөг сөн дөө. Орчлон гэдэг мөн хатуу яа даа! гэж бас л амаа мурийн инээмсэглэхэд:

	— Одоо яая гэх вэ дээ, Жамбаа минь! Чи чинь одоо аягүй бол орноосоо босож чадахгүй хэвтрийн хүн болж шүү дээ. Тэгээд хивс дэвсүүлэх гээ юү? гэж эхийнхээ хэлэхэд охин нь тэсэхгүй нулимс унагаж билээ.

	Харин толгойд нь зөөлөн гэж тахианы өдөн дэр авчирч тавьж өгөх гэж тэрлэгт боолттой өнөөх хайрцгийг нь авах гэхэд аав нь үүднээс тэнтэр тунтар яаран алхаж очоод авгайн гараас хайрцгаа булааж авангуут дэрийг нь үүд рүү шидэж:

	— Наадах зөөлхөн сайхан юмаа жаргалтайгаараа та нар л дэрлэ! Би ч үүнийгээ л дэрлэе! гэж их л уурлан тэрлэгт боодолтой хайрцгаа дэрний оронд тавьж билээ.

	— Энэ чинь тэгээд юу юм бэ дээ? Алт юм уу? гэж Балжид авгай сониучлан далимдуулж асуужээ.

	— За юу ч байсан чамд л падгүй юм гэж аавынхаа ууртай хариулахыг хараад охин их л өрөвдөж «Аав өв цуглуулаад ямар жаргалаа олсон гэж энэ хайрцгаа ингэж их харамлаа юм бол? Хэндээ өгөх гэж хадгалаа юм бол? Юу ч байсан надад л лав хэрэг алга! Эжий ч гэсэн аавыг арай л хог дээр хаячих нь холгүй байгаа мөртөө үүнийг нь их шохоорхоод «юу юм бэ?» гээд байдаг. Хүний шунал гэдэг муухай яа даа!» гэж сэтгэл хүйтэвтэрхэн бодож билээ. Охин энэ бүхнийг дурсан санахдаа өөрийн эрхгүй гашуунаар уйлж, хөрөнгө өмчийн шуналыг жигшиж үзэн ядна. Гэтэл аав нь:

	— Чи дандаа усан нүдэлж байх, муу ёрын тархи вэ? Юундаа уйлаа вэ? Толгойг минь залгих гээ юу гэж загнадаг болж билээ. Охин аавыгаа өргөж тэтгэнэ. Аав нь өнөөх хайрцгаа урьд адил нандигнаж хадгална. Ингэсээр хоёр жил болжээ. «Шоронд байхдаа дарх оролдож байсан юм гэнэ билээ. Бидэнд юмтай хүн болох гэж багажийнхаа хайрцгийг ингэдэг байлгүй. Үүнд ер нь юу л байв гэж дээ» гэж эр эм хоёр бодох болоод харин энэ шүдтэй тулам бушуухан л цаашаа харж амраагаасай билээ гэж залбирцгаадаг болжээ.

	Гэтэл эндүүрчээ. Юу гэвэл охиноо есдүгээр ангид орох жил Жамба өвгөн өнөөх хайрцгаасаа алмаас эрдэнийн шигтгээтэй гадаад хийцтэй цагаан алтан бөгж гаргаж өгсөн ажээ. Үүнийг нүдээр үзээд Балжид авгай гайхсан атаархсаныг хэлээд яах вэ. Түүний дээрээс өвгөнийг Хараад байхдаа алтны газар нээж олоод шанд нь алт тунгааж авсан юм гэнэ гэж хов ярих болсонд эр эм хоёр өвгөний хайрцагт арай хоосонгүй болов уу гэж бодоцгоох болов.

	Охин нь 10-р ангиа төгсгөөд гадаадын дээд сургуульд явах болжээ. Нэг талаар охин «намайг явчихаар аавыг минь хэн өргөж тээх билээ. Ёстой амаараа шороо үмхэх биз дээ» гэж зүрх нь шимширнэ. Нөгөө талаар нөхдийнхөө адил гадаадад явж эрдэм сурах хүсэл идэр цээжинд дүрэлзэнэ. Тэр бол аравдугаар ангийг онцсайн төгсгөсөн ховорхон охидын нэг бөгөөд гэр орныхоо шударга биш амьдралыг их жигших тул эрдэм сурахаас өөр бодолгүй билээ. Өвчтэй эцгийгээ өрөвдөх ганцхан саад байв. Эцэг нь харин түүнийг явахад дургүйцсэнгүйгээр үл барам:

	— Эрхэм баян эрдэм билиг гэдэг тэр үнэн. Миний охинд эрдэм сурахаас өөр юу ч хэрэггүй. Аавын чинь санаа амарч сэтгэл ханалаа. Сайн яваад эрдэм сураад ирээрэй гэж үнсээд өнөөх өвийн хайрцгаа уудалж дарайсан зуутын дэвсгэрээр толгойлсон хоёр мянган төгрөг гаргаж өгсөн ажээ.

	— Та өөрөө хэрэглэ, би авахгүй гэсэнд:

	— Надад амиа аргалах юм бас байна... Наадахыг чинь би шударгаар хураасан буян юм шүү! Хол явах чамд хэрэг болно. Аавдаа санаа зовох хэрэггүй. Аягүй бол эргэж ирэхэд чинь би амьд байх биз! гэж охиноо зоригжуулжээ.

	Охины зардалд гол нь гонсойж, гар татаж байсан хойд эцэг нь охины ааваасаа мөнгө авсныг сонсоод бас ч баярлахын зэрэгцээгээр тэр хоёр, өвгөний хайрцагт бага сага юм бий гэдэгт эргэлзэхээ больж билээ. Тэгээд охиныг явснаас хойш гай болж нэг харанхуй шөнө хулгайч этгээд өвгөнийг цохиж алаад хайрцгийг авч одоход үгүй болох газаргүй гэж сэтгэл тавгүй болсон тул өвгөнийг «өрөвдөцгөөж» гэртээ оруулаад баруун талдаа ор засаж өгөөд хичээнгүйлэн өргөх болж билээ.

	Өвгөн ингэж хэвтээ эрдэнэ, тахимал шүтээн болж хэдэн хонины мах хороолцож бас нэг жилийг өнгөрөөгөөд охиныг зуны чөлөөгөөр ирэхийн өмнөхөн гараг саагийн гуравдугаар хүндрэлээр нэг шөнө нүд аньж алтан амь алтат хайрцаг нь сая нэг хагацаж, Балжид авгай Мижид баян хоёрын гашуу, баяр хөөр нь зэрэг хөтлөлцөн ирж билээ.

	Тэд өвгөний мэдрэл тасарсан хүйтэн хүзүүнээс саарин гэртэй өнөөх түлхүүрийг нь салгаж аваад өвгөнийг яаран оршуулав. Хүн амьтны хөл татарсан хойно шөнө үүдээ түгжээд яаран өнөөх өвийн хайрцгийг нээх гэж тэрлэг бүрээстэй жинтүүг нь задалтал хайрцгийн оронд өрөөсөн хуучин эсгий гутал гарч гэнэ. Өвгөн өнөөх охиндоо зориулж нэгтэйгээ нуулаа гэж мэдээд эр эм хоёр орон сав юм бүхнийг урвуулан хөрвүүлэн нэгживч огт олсонгүй. Хорины дарга тэргүүлэгчдэд өгсөн биз! гэж битүүхэн сураглавч ажиг сэжиг мэдэгдсэнгүйд хорсон тачаадна.

	Тэгсээр зун болж охин нь амралтаараа ирсэнд сэм тагнавч охин тэр хайрцгийг олж авсан гэх ажиг сэжиг бас гарсангүйд өвгөн эсвэл түүнээ бидэнд ашиглуулахгүй гэж нэгтэй булж устгасан байх гэж санах болов.

	Гэтэл намар орой болсон хойно огт санаандгүй олжээ. Балжид авгай новшны пүнзний шалан доогуур яндангийн хөөлүүр эрж байтал өрөөсөн эсгий гутал гарч ирсэнд үзвэл өвийн хайрцаг дотор нь байжээ. Баярлах сонирхох нь хальж бялхаад гүйн орж, эр нөхрийнхөө хамт тэр дороо үүдээ түгжээд өв ухаж гарав. Золтой л өнөөх түлхүүрийг хаячхаагүй нь яамай болжээ.

	Хайрцгийг нээвэл завсраас нь «шударгаар хураасан түүний сайхан сэтгэл мэт энэ өчүүхэн өвийг өрөөсөн гуталдаа үлдээв» гэсэн зурвас гарчээ. «Хараач, охиндоо бас захиа бичиж шүү!» гэлцэн давхар хайрцгийг нь уудалбал олон давхар муутуу цаасанд боосон хүнд хавтгай юм гарч гэнэ. Мөнгө л байх гэж яаран задалтал харин хэсэг хар тугалга байв. Балжид авгай их гайхаж!

	— Энэ чинь арай хар алт гэдэг нь биш биз дээ?

	— Тэр ч биш ээ! Харин дотроо л юмтай байж мэднэ. Хүнд юм байх чинь гэж Мижид тал сүх авчран цавчиж үзвэл юу ч байсангүй. Тугалга л байж гэнэ. Тэгээд эцэст нь ухаарч,

	— Өө энэ чинь хар тугалга шиг сайхан сэтгэлтэй «өрөөсөн гутал» чамдаа үлдээсэн өв нь байна шүү дээ гэж эхнэрээ шоолсонд:

	— Хэрээ харыгаа гэж, чи бид хоёр ч хэн хэнийгээ хэлэлтгүй өрөөсөн гутлууд байх аа! Гайгүй гэж эхнэр нь уурлаж гэнэ. Эр нэг бүдэрвэл долоо бүдэрнэ гэгчээр удалгүй тэднийх хувийн машинаа бас хураалгаж олз олбор нь хумигдаж билээ.

	Хожим сонсвол тэр өвгөн өнөөх хоригдлын ажлын шимтгэлийн хоёр мянган төгрөг, бас юухан хээхэн хамж шимж худалдаж авсан цагаан алтан бөгжнөөс өөр юу ч үгүй хүн байжээ. «Эд нараараа тэжээлгэх нарийн арга, нандин ухаан гаргасан ажээ» гэж нэг хорины албархаг хөгшин даргын ярьсныг эмхлэн бичив.

	 

	1956 он

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

